
Ársskýrsla forstöðulæknis  FSN 2005

Árið 2005 var eitt hið viðburðaríkasta í sögu FSN, jafnframt því sem afköst á flestum sviðum slóu öll fyrri met.  Eins og sjá má á hjálögðum gögnum (mynd 2) fjölgaði innlögnum og ferilverkum hér verulega eða um 16% miðað við fyrra ár, sem þó var hið annasamasta í sögu sjúkrahússins hingað til.  

Þessar niðurstöður verða að teljast mjög athyglisverðar og endurspegla að sjálfsögðu aukin umsvif hér eystra.   Sjötíu og tvö prósent innlagna eru vegna sjúklinga búsettra utan Norðfjarðar (mynd 3).  Mikla athygli verður að telja aukningu á fjölda innlagðra útlendinga, úr 17 á fyrra ári í 58 árið 2005.  Þá hefur nokkur aukning orðið á fjölda innlagðra Norðfirðinga, sem líklega má rekja til lakari aðstæðna hinna öldruðu vegna skorts á hjúkrunarrými (mynd 3).  Fjölgun innlagna er bæði vegna sjúklinga á lyflækna- og skurðlæknasviði.  

Eins og áður er algengast að sjúklingar leiti hingað vegna sjúkdóma í hjarta og blóðrásarkerfi auk lungnasjúkdóma og meltingarfæravandamála. 

Lítils háttar aukning varð á fjölda þeirra sem leita hingað vegna áverka og illkynja sjúkdóma, að öðru leyti eru vandamálin, sem fengist er við hér, þau sömu og verið hefur á undanförnum árum (mynd 5).

Skurðstofa:

Fjöldi verka á skurðstofu hefur aldrei í sögu FSN verið meiri og hefur aukist um 12% frá fyrra ári (mynd 6).  Viðfangsefni á skurðstofu voru svipuð á árunum 2005 og verið hefur.  Þannig er mest megnis um smærri verk að ræða, en nokkuð er þó um stærri aðgerðir svo sem ýmsar kviðsjáraðgerðir t.d. gallblöðrutökur og brottnám ristils eða mjógirnis (mynd 7).  Bráðaaðgerðir voru hér um 70 talsins á liðnu ári, sem undirstrikar mikilvægi þess að hafa til taks vel búna skurðstofu í okkar afskekkta landshluta.

Fjöldi maga- og ristilspeglana var svipaður og á sl. tveimur árum, en örlítil aukning varð þó á fjölda berkjuspeglana (mynd 8).  

Vegna sjúklinga með hjartsláttartruflanir voru gerðar hér 30 HOLTER rannsóknir (24 klst hjartarafrit) með nýjum búnaði, sem reynst hefur mjög vel, auk þess sem sjö sjúklingar fóru í rafvendingu, í svæfingu, vegna gáttatifs. 

Heilsugæsla:

Samskipti lækna, og þó sérstaklega hjúkrunarfólks, við skjólstæðinga í heilsugæslu jukust verulega á liðnu ári, trúlega vegna fólksfjölgunar, aukinna umsvifa og bættrar þjónustu heimahlynningar við aldraða í Breiðabliki (mynd 9).

Um 20% heimsókna sjúklinga til lækna eru vegna sérfræðirannsókna en 80% tengjast heilsugæslu (mynd 10).  

Fæðingar:

Fæðingar voru hér hér 62 á sl. ári, eða fleiri en verið hefur a.m.k. sl. 10 ár, þar af voru keisaraskurðir 9 (15% ), (mynd 11). Tvær reyndar ljósmæður starfa við deildina.

Þolpróf og endurhæfing:

Tæplega 160 þolpróf voru framkvæmd hér á sl. ári, heldur færri en árið 2004.

Eins og áður leiddu niðurstöður þolprófa til greiningar fjölmargra sjúklinga með kransæðaþrengsli, lungnasjúkdóma auk annarra vandamála (mynd 12).

Á endurhæfingardeildinni voru afköst svipuð og verið hefur en draga þurfti  úr starfsemi vegna endurbyggingar gamla hluta sjúkrahússins.  Þannig var hér aðeins einn HL-hópur á sl. ári og einn offituhópur, til meðferðar, en a.ö.l. var sjúkraþjálfun fyrir inniliggjandi og göngudeildarsjúklinga svipuð og verið hefur á undanförnum árum (mynd 13).

Svefnrannsóknir:

Svefnrannsóknir voru hér tæplega 50 sl. ár eða nálægt fyrra hámarki (mynd 14) og leiddu oftast nær til greiningar kæfisvefns eða annarra svefnháðra vandamála.

Svefnrannsóknarbúnaður FSN er orðinn slitinn og hugbúnaður er að verða úreltur þannig að endurnýjun tækjakosts er brýn.

Rannsóknarstofa:

Mikla athygli vekur svo hin aukna starfsemi Rannsóknarstofunnar, sem stafar mest megnis af fjölda aðsendra sýna (mynd 15, mynd 16 og mynd 17).  Í heild hefur fjöldi rannsókna aukist um 23% og einingafjöldi um 26%.  Starfið á Rannsóknarstofu FSN sparar svo umtalsverða fjármuni fyrir HSA borið saman við að rannsóknir færu fram annars staðar svo sem á LSH (mynd 18).  

Röntgendeild:

Á röntgendeild FSN varð á s.l. ári gjörbylting með tilkomu sneiðmyndatækis og endurnýjun okkar gömlu og úr sér gengnu röntgentækja, sem loks gáfu upp öndina sl. sumar.  

Sneiðmyndatækið, sem tekið var í notkun í júní 2005 hefur staðið undir okkar björtustu vonum hvað myndgæði varðar, auk þess að vera einfalt í notkun og notendavænt.  

Nýju röntgentækin eru eins og sneiðmyndatækið frá General Electric, USA, og hafa reynst mjög vel.  Þá var á sl. ári, eftir að gömlu röntgegntækin brunnu yfir, fengið hingað að láni nýtt, mobilt röntgentæki, sem vonast er til að við fáum að halda hér, enda nýtist það mjög vel t.d. við móttöku slasaðra og eins við myndatökur af mjög veikum einstaklingum á hjúkrunardeildum.  Loks var svo fenginn hingað stafrænn greiningarbúnaður og komið á tengingu við Röntgendeild FSA, þangað sem allar okkar myndgreiningar eru nú sendar, rafrænt, til úrlestrar.  Umtalsverðar og kostnaðarsamar breytingar þurfti svo að gera á húsnæði Röntgendeildarinnar til að koma nýju tækjunum fyrir og er samdóma álit manna að afar vel hafi til tekist.  

Enda þótt ekki hafi gengið að ráða hingað geislafræðing á árinu, voru þó í árslok horfur á því að úr rættist fljótlega.  Myndgreiningum fjölgaði hér verulega (þrátt fyrir tafir og eldsvoða) á árinu, bæði vegna aukins fjölda röntgenmynda og vegna sneiðmyndarannsóknanna sem voru hér 217 á sl. ári (mynd 19)  Að sjálfsögðu hefði fjölgun myndgreininga, sérstaklega sneiðmynda, orðið mun meiri ef hér hefði verið fastur geislafræðingur.  

Gjafir:

Endurnýjun tækjabúnaðar og húsnæðis Röntgendeildar hefði aldrei orðið að veruleika nema vegna almenns stuðnings einkaaðila, fyrirtækja og félagasamtaka alls staðar af Austurlandi, sem söfnuðu fé til kaupa á sneiðmyndatækinu, sem kostaði um 20millj. króna, án virðisauka, auk kaupa á sprautu fyrir skuggaefni, sem kostaði 1.3 millj. króna.  Þá kostaði Alcoa kaupin á stafræna myndgreiningarbúnaðinum, sem kostaði um 5.000.000 millj. króna.  Heilbrigðisráðuneytið studdi svo vel við bakið á okkur með endurnýjun röntgentækja og þátttöku í kostnaði við breytingar á húsnæði (mynd 20).

Aðkomusérfræðingar:

Komur sérfræðinga hingað voru með svipuðum hætti á árinu 2005 og verið hefur.  

Kvensjúkdómalæknar á Landspítala sögðu þó upp þjónustu við okkur vegna anna syðra.

Í staðinn var ráðin hingað Anna Mýrdal Helgadóttir, kvensjúkdómalæknir, frá Akureyri, sem kom hingað í fyrstu heimsókn sína sl. haust.  Er vonast til að hún komi síðan annan hvern mánuð.  

Þá var eiginmaður Önnu, Hafsteinn Guðjónsson, ráðinn hingað sem þvagfæralæknir og er reiknað með því að hann komi hingað tvisvar á ári.  

Nýr HNE-læknir, Erlingur Hugi Kristvinsson tók við af Friðriki Páli Jónssyni, sem þjónað hefur okkur með ágætum á undanförnum árum.

Aðrar breytingar urðu ekki á komum sérfræðinga hingað (mynd 21).

Framkvæmdir:

Endurbygging eldri hluta sjúkrahússins og framkvæmdir við nýbyggingu, sem hófust í júní 2005, hafa gengið mjög vel og er verkið á áætlun.  Fyrir áramót var búið að loka húsinu og glerja, auk þess sem vinna við milliveggi og múrverk var langt komin og byrjað var að leggja raflagnir.  Áætluð verklok eru 1.febrúar, 2007, en hugsanlega fyrr ef flýtifjármagn fæst.

Í heildina var árið 2005 þannig eitt hið merkasta í sögu Fjórðungssjúkrahússins í Neskaupstað,  auk þess sem starfsemi sló öll fyrri met.  Væntanlega hefur kostnaður aukist hér sem því nemur og er vonandi að stjórnvöld átti sig á því að auknum  umsvifum fylgir óhjákvæmilega aukinn kostnaður.

Loks er ljóst að miðað við starfsemi er hér undirmönnun, sérstaklega á læknum, sem vonandi verður bætt úr á árinu 2006.

Neskaupstað, janúar 2006,

__________________________

Björn Magnússon  

Forstöðulæknir FSN

